
UMK rangkul tiga anugerah IID Perak 2012

UNIVERSITI Malaysia Kelantan (UMK) berjaya merangkul tiga anugerah dalam satu pertandingan rekacipta dan inovasi sempena Pameran
Invention, Innovation and Design (IID) Perak 2012, yang berlangsung di Universiti Teknologi Mara (UiTM), Perak, baru-baru ini.

IID Perak 2012 adalah anjuran UiTM telah diadakan pada 4 hingga 6 Julai lalu dengan menghimpunkan 169 peserta daripada kumpulan
penyelidik (pelajar, kakitangan akademik dan bukan akademik), Institut Pengajian Tinggi Awam (IPTA), Institut Pengajian Tinggi Swasta
(IPTS) dan Politeknik seluruh Malaysia.

Ketua Unit Pengurusan Penyelidikan, GERIC-UMK, YBhg. Profesor Dr. Raja Suzana binti Raja Kassim, berkata, kejayaan ini adalah menerusi
projek inovasi yang dinamakan Sustainable Quality of Life Model in Building and Environment Projects: a Rasch Measurement yang
merangkul anugerah pingat emas dan Anugerah Khas Diamond Award – Best of the Best (Terbaik Keseluruhan).

Beliau berkata, turut memenangi pingat emas bagi kategori inovasi yang dipertandingkan pada IID Perak 2012 ialah projek Profiling Training
Transfer in Higher Education Sector in Malaysia: a Rasch Measurement Model.

“Hasil penyelidikan ini telah berjaya menyakinkan para juri terutamanya menerusi anugerah khas Diamond Award yang telah memberi nafas
dan idea baru dalam penghasilan rekaan model serta dasar bangunan terutamanya dalam menggalakkan kualiti hidup yang mampan ke
dalam projek-projek bangunan dan alam sekitar pada industri dalam negara,” katanya.

Anugerah telah disampaikan oleh Pengurus Besar Kanan, Majlis Rekabentuk Malaysia (MRM), YBrs. Pn. Futom binti Shikh Jaafar, yang
mewakili Menteri Sains, Teknologi dan Inovasi, YB. Dato’ Seri Panglima Dr. Maximus Johnity Ongkili, pada majlis penyampaian anugerah IID
Perak 2012.

Menurut Profesor Dr. Raja Suzana, kejayaan dalam membangunkan model itu bukan sahaja berupaya memberi manfaat kepada warga
universiti tetapi turut memberi sumbangan besar kepada masyarakat.

Jelas beliau, IID Perak 2012 yang bertemakan Inovasi Pemacu Kecemerlangan Seni dan Alam Bina, dilihat sebagai penanda aras kepada
pemangkin pembangunan dalam talian dengan meningkatkan peranan profesional dalam industri.

“UiTM mengambil cabaran menganjurkan IID Perak 2012 edisi kedua ini sebagai platform untuk memberi peluang kepada kumpulan
penyelidik mempamerkan produk, prototaip serta idea-idea baru yang mempunyai nilai komersial,” ujarnya.

